
Tað var ein stórur dagur, tá Sjónvarp 
Føroya sendi á fyrsta sinni hin 1. apr­
íl í 1984. Serliga stórt var tað at fáa 
føroysk tíðindi borin á føroyskum í 
føroyskum sjónvarpi. Og líka síðani 
tá hava tíðindini – Dagur og Vika – 
verið legitimiteturin fyri føroyskum 
sjónvarpi. Hevur sjónvarpið ikki tíð­
indi, so hava vit einki føroyskt sjón­
varp. Tí uttan tíðindini er sjónvarp 
fyri tað mesta kopitilfar av øðrum 
rásum, sum størsti parturin av Før­
oya fólki longu hevur sæð.

Tí var tað skelkandi og ikki sørt 
arrogant at hoyra, at tíðindaleiðarin 
í Kringvarpinum hevur gjørt av, at 
Kringvarpið ikki hevur ráð at hava 
tíðindi í sjónvarpinum í summar, og 
tí skal Dagur og vika í summarfrí í 

sjey vikur – frá 25. juni til 13. august.
Tíðindaleiðarin segði í útvarpi­

num í gjárkvøldið, at tíðindadeildin 
er fíggjarliga sperd, og at um tey ikki 
spara nú, so fer tað at ganga út yv­
ir tíðindasendingarnar seinni í ár – 
»og vit fara ikki at hava ráð at dekka 
kommunuvalið í vetur, um eg skal 
hava Deg og Viku koyrandi«, segði 
tíðindaleiðarin. 

Um tíðindaleiðarin av sínum ein­
tingum hevur tikið hesa avgerð, so er 
hetta ein avgerð, sum onkur, ið situr 
oman fyri hana, eigur at broyta. Eitt 
er, at Kringvarpið við slíkari avgerð 
tekur grundarlagið undan føroysk­
um sjónvarpi. Annað er, at hetta vísir 
ein almennan stovn, sum heldur, at 
hann er eitt privat vinnuvirki, sum 

skal kappast á marknaðinum við 
hinar privatu fjølmiðlarnar. Her er 
tað, at kringvarpsleiðslan og rygg­
leysu politikararnir taka stórliga 
feil. 

Kringvarpið eigur at vera ein 
public service stovnur, sum merkir, 
at talan er um stovn, sum skal tæna 
fólkinum. Tað er ikki meiningin, 
at Kringvarpið skal leggja sektin á 
tyngra sjónvarpspartin fyri at kunna 
kappast við privatu miðlarnar um 
lýsingarnar til útvarpið. Sambært 
kringvarpsstjóranum eru inntøkur­
nar av lýsingum og spæli ein triðing­
ur av fíggjarliga grundarlagnum hjá 
stovninum. Sterkir aktørar í vinnu­
lívinum sponsorera sendingar – ja 
enntá tann altdominerandi trygg­

ingarrisin hevur sponsorerað veðrið 
í fleiri ár – og fólk kunnu gita, at tað 
er orsøkin til, at Kringvarpið ongar 
kritiskar søgur hevur um TF Hold­
ing og tess virksemi.

Kósin hjá Kringvarpinum er púra 
skeiv. Tí talan er ikki um ein stovn, 
sum skal privatiserast. Talan er um 
ein almennan tænastustovn. Vón­
andi kann ein nýggjur stjóri fáa 
stovnin á røttu kósina – tí hví skulu 
føroyingar trúgva upp á føroyskt 
sjónvarp, tá kringvarpsleiðslan ikki 
ger tað?

Trýr kringvarpsleiðslan 
ikki upp á føroyskt sjónvarp?

Bjarni Djurholm Sera áhug­
averd, men døpur tøl, sum 
H. P. Strøm varpar lesar­
unum. Sanniliga verd at 
geva gætur, og sum eiga at 
orsaka, at stig verða tikin 
fyri at fáa vend í. 

Kortini er tað spell, at 
endamálið hjá HPS er polit­
iskt og ikki fakligt, tá hann 
sigur (um samgonguna), at 
”skerjingarkósin skumpar 
undir fráflytingina”.

HPS sat sjálvur á tingi í 
fjør, tá hann í makrelsam­
gonguni samtykti 135 mio 
kr MEIRA í skerjingum á 
almanna-, skúla- og heilsu­
økinum fram til 2016, enn 
henda samgongan samtykti 
fyri tveimum vikum síðani. 
Fekk HPS og makrelsam­
gongan sín vilja, so vóru 
bleytu økini 135 mio kr 

VERRI fyri 
enn nú!

H e s i n 
veruleikin 
hevur ong­
an áhuga 
í miðla­
verðini. Nú 
verður so 
peikað eftir 
hesi sam­
g o n g u n i 
sum rót­
in til frá­
flyting og 
alt ónt, hóast gongdin í 
fráflytingini er júst hin 
sama, sum hon hevur verið 
seinastu mongu árini.  
Í so máta er einki nýtt undir 
sólini, hóast bæði leik og 
lærd misbrúka gongdina til 
egnan politiskan fyrimun. 
Tað er spell.

Sjónvarp á gravarbakka

Sum víst á í oddagreinini om­
anfyri, so er Kringvarpið á 
púra skeivari leið, nú leiðslan 
er farin undir at avmont­
era føroyskt sjónvarp við at 
strika Deg og viku í sjey vikur 
í summar.

Hetta vísir best, at leiðslan 
í Kringvarpinum ikki trýr upp 
á føroyskt sjónvarp og heldur 
vil leggja doyðin á at kapp­
ast við privatu miðlarnar. 
Tað merkir, at Kringvarpið 
fer heldur at nýta kreftirnar 
at flyta lýsingar frá Rás2, úr 
Dimmalætting, VikuBlaðnum 
og Sosialinum í útvarpið.

Tað hevur kringvarpsleiðsl­
an sín fulla rætt til, tí tað er 
politiskur vilji, at Kringvarpið 
– sum skal látast at vera eitt 
public service kringvarp, skal 
fíggjast við lýsingarinntøkum 
og sponsoratum frá vinnu­
lívinum. Soleiðis fáa privatu 
miðlarnir eina óvirðiliga og 
órættvísa kapping frá Kring­
varpinum, sum hevur rætt til 
at krevja inn skatt frá fólki – 
meðan privatu miðlarnir bara 
liva av tí, sum teir kunnu 
selja.

Fyri nøkrum árum síðani 
varð gjørd ein politisk semja 
um, at lýsingarnar í Kring­
varpinum skuldu niðurlagast 
eftir fimm árum.

Einki hendi.
Fyrst í øldini var tað Tjóð­

veldi, sum hevði mentamála­
ráðarran. Men einki varð gjørt. 
Síðani var tað Fólkaflokkurin 
– sum letst ikki at dáma so væl 
tungar almennar stovnar. Men 
einki hendi. So var tað Javnað­
arflokkurin, men einki hendi, 
uttan at ein súltingarnevnd 
varð sett – og einki hendi.

Nú situr Bjørn Kalsø úr 
Sambandsflokkinum í Ment­
amálaráðnum. Vit kunnu siga, 
at allur bati bøtir. Hann kann 
í øllum førum ikki verða verri 
enn undanfólkini.

– Vælsignaði Bjørn Kalsø 
vís nú, at tú ert maður fyri 
tín sess. Fá skil á Kringvarp­
ið. Tryggja fíggjarliga grund­
arlagið undir 
stovninum 
sum ein 

public service stovn. 
Lat privatu miðlarnar um 

lýsingarmarknaðin, meðan 
Kringvarpið eigur kringvarps­
skattin – ella tú koyrir stovnin 
á fíggjarlógina.

Privatu miðlarnir ynskja 
eitt gott og eitt sterkt kring­
varp, sum kann ganga á odda 
og vera fakliga og mentanar­
liga fyrimyndin.

Um tú á slíkan hátt fekk 
tryggjað grundarlagið undir 
øllum teimum føroysku fjøl­
miðlunum, so kanst tú stoltur 
reisast úr sessi tínum – eftir at 
hava loyst ta nátúrligu upp­
gávu, sum øll undanfólkin 
hava runnið undan.

Nú má bjørnin vakna!

Jørgen 
undirgrevur 
vinnuna
jens Meinhard RAsmussen
kjak á síðu 17

Mið­
býarlund 
ella soppa­
skrímsl
Eyðun á Borg
kjak á síðu 19

Sjúrður Skaale viðmerkti 
grein hjá løgmanni:

»..eg eri sannførdur um, 
at Fróðskaparsetrið fer at 
mennast enn meira, hóast 
játtanin er avmarkað«. 

Mann kundi eisini skert 
strandferðsluna og verið 
»sannførdur um« at túr­
atalið fór at hækka. Ella 

skert Landsverk 
og »verið sann­
førdur um«, at 
vegirnir blivu 
betri. Ella 
skert Tjóð­
pallin og ver­
ið »sannførdur 
um«, at leikirnir 
blivu fleiri...

Torben Rein – ein av pionerunum innan 
Sjónvarpsfelagið í Havn áðrenn 1984


